
Абрадавая гульня «Жаніцьба Цярэшкі»

Лепельскі раён

[image: image4.emf]Нематэрыяльная культурная спадчына - гэта звычаі, формы ўяўлення і выяўлення, веды і навыкі, - а таксама звязаныя з імі інструменты, прадметы артыфакты і культурныя прасторы, прызнаныя супольнасцямі, групамі і, у некаторых выпадках, асобнымі людзьмі ў якасці часткі іх культурнай спадчыны. У 2003 годзе ў Парыжы на Генеральнай канферэнцыі ЮНЭСКА была прынятая Міжнародная канвенцыя аб ахове нематэрыяльнай культурнай спадчыны, гэтым самым гэткай спадчыне быў нададзены статус істотнага кампанента культуры на міжнародным узроўні. Ініцыятыва знайшла водгук у розных краінах, ужо ў 2005 годзе канвенцыю ратыфікавалі 26 дзяржаў, у тым ліку Беларусь.Ужо напрыканцы 2010 г. у Спіск нематэрыяльнай спадчыны ЮНЭСКА ўваходзіла болей за 50 элементаў (у тым ліку іглаўколванне, фламенка, французская кухня і г.д.). З Беларусі ў Спіс уваходзіць пакуль што першы і адзіны элемент – абрад  “Цары” з вёскі Семежава Капыльскага раёну. У Беларусі унікальныя аб’екты нематэрыяльнай спадчыны заносяцца ў Дзяржаўны спіс гісторыка-культурных каштоўнасцей, які на сённяшні момант ўключае ў сабе 53 элементы (у тым ліку абрады “Ваджэнне стралы”, “Гуканне вясны” і г.д.).
Падрабязней пра абрадавую гульню «Жаніцьба Цярэшкі»(

Адзін з цікавейшых калядных звычаяў захаваўся на Віцебшчыне, асабліва ў Лепельскім раёне, – абрадавае ігрышча “Жаніцьба Цярэшкі”. Абрад ладзіцца кожны год у розных вёсках у перыяд Каляд. Дзея адбываецца ў вялікай хаце. Моладзь запрашае самых шаноўных удзельнікаў – “бацьку” і “матку”. Пачатак уяўляе сабой звычайную танцавальную вечарынку: полька, кракавяк, падыспань… У нейкі момант абвяшчаецца: “А ці не пажаніць нам Цярэшку?” “Матка” вядзе гульню, “бацька” дапамагае, падбіраюць пары. Сімвалічная “жаніцьба“ маладых здзяйсняецца па чарзе падчас адмысловага танца-рытуала. 
[image: image6.jpg]


Аб сваіх сімпатыях удзельнікі павінны ўпотай паведаміць “матцы” перад гульнёй, іначай ёсць небяспека атрымаць непажаданага партнёра. “Матка” бярэ за руку хлопца, “бацька”  -  дзяўчыну, спяваючы, выводзяць у круг выбраную пару, і “перакручваюць” іх разам у абрадавым танцы. Гэту пару сімвалічна “пажанілі”, яны становяцца “дзядулькай” і “бабулькай”. Тады выбіраюць наступную пару, потым наступную… Самая эмацыйная і вясёлая частка ігрышча – гульні і выпрабаванні, праз якія праходзяць “маладыя” (“ручаёк”, “пацалункі” і г.д). Заканчваецца забава традыцыйным святочным частаваннем. 

Прэзентацыя абрадавай гульні “Жаніцьба Цярэшкі” адбудзецца 6 студзеня 2012 г. у вёсцы Селішча Лепельскага раёну, пачатак – а 19-ай гадзіне. Прэзентацыя ладзіцца у межах праекту БГА “Адпачынак у вёсцы”  “Турызм у межах мясцовых супольнасцей як сродак захавання, фарміравання партнэрства і развіцця сельскіх тэрыторый”, падтрыманага Праграмай малых грантаў Амбасады ЗША ў Беларусі 





